
Inatsisartut suleriaasianni § 33 naapertorlugu aalajangiiffigisassatut siunnersuut manna 

Naalakkersuisunit saqqummiunneqarpoq: 

 

 

Domstolsstyrelse pillugu inatsisip allanngortinneqarnera pillugu inatsisit assigiinngitsut 

Kalaallit Nunaannut atuutilersinneqarnissaat pillugit peqqussummut missingiutip 

Kalaallit Nunaanni Namminersorlutik Oqartussanit akuersissutigineqarnissaa pillugu 

Inatsisartut aalajangiiffigisassaattut siunnersuut. 

(Inuussutissarsiornermut, Aatsitassanut, Nukissiutinut, Inatsisit Atuutsinneqarnerannut 

Naligiissitaanermullu Naalakkersuisoq) 

 

 

Tunngavilersuineq  

Kalaallit Nunaanni qallunaat oqartussaaffigalugit suliassaqarfiisa ineriartortinneqarnerannik 

naalakkersuisut Namminersorlutillu Oqartussat suliaqarnerannut ilaasutut peqqussutissatut 

siunnersuut suliarineqarpoq. 

 

Kalaallit Nunaanni aalajangiinerit eqqartuussutinut katersivimmi tamanut ammasumi, 

Danmarkimi inatsisikkut nr. 1867-ikkut, 29. december 2015-imeersukkut eqqunneqartoq, 

aamma ilaalernissaannut periarfissaliissutip pissarsiarineqarnissaanik peqqussut 

siunertaqarpoq. Tassunga atatillugu digitaliusumik eqqartuussutinut katersivik, imm. 1 

malillugu Domstolsstyrelsip ingerlataa, pillugu § 9 a nutaaq ilanngunneqassaaq. 

 

Aalajangiinerit Kalaallit Nunaanni eqqartuussivinnit eqqartuussutigineqartut siunissami 

digitaliusumik eqqartuussutinut katersivimmi tamanut saqqummiunneqartarsinnaanerat, 

aalajangersakkap nutaap taassuma ilanngunneqarnerata kingunerissavaa. 

 

Eqqartuussutinut katersivimmi inuit pillugit paasissutissani kinaassutsit  isertuunneqarnerat 

Aalajangiinerni tamanut saqqummiunneqartuni aqqit, najugaq pillugu paasissutissat, 

imaluunniit paasissutissat inuit ataasiakkaat pillugit inummut namminermut tunngassuteqartut, 

takuneqarsinnaassanngillat.  Suliami akuusut pillugit inuit ataasiakkaat pillugit paasissutissat 

illersorniarlugit, inuit ataasiakkaat pillugit paasissutissat ilaatigut cpr. normut aamma inuttut 

aqqit takussutissiani, Eqqartuussutinut katersivimmi tikinneqarsinnaanngortinneqartuni, 

kinaassutsit isertuunneqassapput. Paasissutissat assersuutigalugu inuit aqqi allatut 

atilersorneqassapput, taakku suliami inuup atuuffianik assersuutigalugu “ilisimannittoq1”-imi, 

“unnerluussaasoq”-mik, “inuk2”-mik il.il. taarserneqarnissaat tamatuma kingunerissavaa. 

Aammattaaq paasissutissat, toqqaannanngitsumik inummut atatinneqarsinnaasut, 

ilisarnarunnaarsinneqassapput. Tamakku tassaasinnaapput najugaq pillugu paasissutissat, 

peqqissuseq pillugu paasissutissat aamma paasissutissat inuit ataasiakkaat pillugit inummut 

namminermut tunngassuteqartut.  

 

Eqqartuussutit aamma sulianik suliarinninneq pillugu paasissutissat, Domstolsstyrelsip, 

pisortat ingerlatsinerat pillugu inatsit aamma pisortat ingerlatsinerat pillugu 

paasitinneqarsinnaatitaaneq pillugu Inatsisartut inatsisaat malillugu allagaatinik 

takunnissinnaatitaanermi ilaanneqassanngitsut, aammattaaq imm. 3-mi takuneqarsinnaavoq. 

Eqqartuussivinni eqqartuussutit takussutissiallu allat ullumikkut allagaatinik 

takunnissinnaatitaaneq pillugu malittarisassani nalinginnaasuni ilaatinneqanngillat, kisianni 

eqqartuussivinni suliat pillugit eqqartuussisarnermik inatsimmi malittarisassanit immikkut 

ittunit ilaatinneqarput. Eqqartuussutinut katersiviup pilersinneqarneratigut eqqartuussutinut 

katersiviup toqqorsiviata allagaatinik takunnissinnaatitaanermut pisinnaatitaaffik pillugu 

malittarisassanit nalinginnaasunit ilaatinneqarnissaa pinngitsoortinniarlugu, matumani 

paasissutissanik katersivimmi paasissutissat sanileriissinneqarnissaannut (paasissutissanik 

eqikkaanermut) pisinnaatitaaffik pillugu malittarisassat ilanngullugit, pisortat ingerlatsinerat 

pillugu inatsit aamma pisortat ingerlatsinerat pillugu paasitinneqarsinnaatitaaneq pillugu 

Inatsisartut inatsisaat malillugu allagaatinik takunnissinnaatitaanermi eqqartuussutit suliallu 

pillugit suliarinninnermi paasissutissat, eqqartuussivinnit Domstolsstyrelsimut nuunneqartut, 

ilaatinneqassanngitsut tamanna tunngavigalugu siunnersuutigineqarpoq. 

 

Inuit pillugit paasissutissat mianersuuttariaqartut paasissutissallu oqaatigeqqusaanngitsut allat, 

eqqartuussissutinut katersiviup toqqorsivianut, eqqartuussivinni paasissutissat 

nuunneqartussaanerat pissutigalugu nuunneqartussaasut, inunnut ataasiakkaanut 

tunngassuteqartut amerlasoorujussuit poorneqarnissaat, killiliinernit taakkununnga 

pingaarnertut siunertarineqarpoq. 

 

Domstolsstyrelse pillugu inatsisip, peqqussutikkut nr. 482-ikkut, 18. juni 1999-imeersukkut 

Kalaallit Nunaannut atuutilersinneqartup, peqqussutillu atuutilersinneqarnerata kingorna 

Danmarkimi inatsimmik allanngortitsinerit allat suliarineqartut ilanngullugit 

nutarterneqarnissaa, peqqussutip tamatuma saniatigut siunertaraa. 

 

Inatsimmi § 4-mut, Domstolsstyrelsip siulersuisuinik malittarisassiuisumut, allannguutit 

allannguutit arlallit pineqarput.  Pissutsit tulliuttut malitsigisaannik allannguutit 

kingunerisaannik aaqqiinerit uani pineqarput: 

 

- ”Sulineq pillugu nunami siunnersuisoqatigitigiit” ”Sulineq pillugu 

siunnersuisoqatigiit”-nnit taarserneqarnera,  

- ”HK-Landslubben Dommerkontorerne”-p aqqa ”HK Landsklubben Danmarks 

Domstole”-imut allanngortinneqarnera,  

- Domstolsstyrelsip siulersuisuini ilaasortaq, eqqartuussivinni inatsisilerinermut 

tunngasumik sulisunit, eqqartuussisunngortinneqarsimanngitsunik, sinniisuusoq, 

massakkut aamma ilinniagartuunut allanut inatsisileriituujunngitsunik 

sinniisunngornera, kiisalu  

- Illoqarfimmi eqqartuussiviup præsidentianik, illoqarfiit eqqartuussiviini præsidentit 

ataatsimoorlutik innersuussinerat malillugu inatsiseqarnermut ministerimit 

ivertinneqartumik, Domstolsstyrelsip siulersuisui ilaneqarnerat. 

 

Inatsimmi § 4-p allanngortinneqarnissaanut siunnersuutigineqartut taamaalillutik 

imaqarnermikkut allannguutinik kinguneqanngillat, kisianni Domstolsstyrelsip siulersuisuisa 

katitigaanerannik piviusuusunik peqqussut ersersitsivoq.  

 

Peqqussutip ulloq 1. januar 2026 atuutilernissaa siunnersuutigineqarpoq. 

 

 

Missingiummut Naalakkersuisut oqaaseqaataat 

Kalaallit Nunaanni eqqartuussivinni tamanut atugassiat Danmarkimi tamanut atugassiat 

killiffiisa assingannik killiffeqarnissaat Naalakkersuisunut pingaaruteqarpoq, taamaalilluni 

Kalaallit Nunaanni innuttaasut suliffeqarfiillu Kalaallit Nunaanni eqqartuussivinni 

sullinneqarnermut killiffiit, qallunaat eqqartuussiviini killiffiit assingi, misigissammassuk.  

Tamanna it-mik ikorfartorneqarnerannut tunngatillugu kinguaattooruterpassuarnut, Kalaallit 

Nunaanni eqqartuussiviit ilisarnaataannut, ingammik tunngassuteqarpoq. 

 

Eqqartuussisarnermi tamanut ammasuuneq tassaavoq inuianni inatsisitigut illersugaasuni 

tunngaviusumik tunngavik. Taamaammat systemi digitaliusumik eqqartuussutinut 

katersivittalik, innuttaasut, suliffeqarfiit, pisortani oqartussaasut, kiisalu eqqartuussiveqarfimmi 

suliaminnik ilinniarsimallutik sullissisut tamarmik tikissinnaasaat ujaarlerfigisinnaasaallu 

massakkut eqqunneqassammat, Naalakkersuisut iluarisimaarpaat. Taamaalilluni suliat 

suussusaasa attuumassuteqartut, matumani pinerluttulerinermik suliat ilanngullugit, iluanni 

sulisaaseq pillugu tamakkiisumik paasisaqarsinnaaneq kikkunnut tamanut periarfissaalissaaq.  

Eqqartuussiveqarnermi ammasuunissap aamma eqqartuussiveqarnerup iluani innuttaasut 

suliffeqarfiillu naligiimmik pineqarnissaanut qulakkeerinninnissamut, eqqartuussutinut 

katersivik pingaarutilittut ilaassasoq, Naalakkersuisut isumaqarput. 

 

 

Pisortanut aningaasaqarnikkut allaffissornikkullu kingunerisassat 

Eqqartuussivinnut 2024-imiit 2027 ilanngullugu ukiunut arlalinnut isumaqatigiissut 

aqqutigalugu siunertamut aningaasanik immikkoortitsisoqarpoq. 

 

 

Aningaasaqarnikkut allaffissornikkullu namminersorlutik inuussutissarsiutilinnut 

kingunerisassat  

Soqanngilaq. 

 

 

Innuttaasunut aningaasaqarnikkut allaffissornikkullu kingunerisassat 

Siunissami innuttaasut akeqanngitsumik eqqartuussutinut katersivimmit ujaasisinnaalissapput, 

tamannalu allaffissornikkut pingaarutilimmik oqilisaatitut isigineqartariaqarpoq. 

 

 

Tusarniaaneq 

Inatsiseqarnermut ministereqarfiup tusarniaaneq 2025-imi ullormit 14. majimiit 11. junimut 

ingerlassimavaa, tassanilu Kalaallit Nunaanni oqartussat attuumassuteqartut 

ilanngunneqarsimapput.   

  

 

Ilanngussat 

1. Eqikkaaneq  

2. Domstolsstyrelse pillugu inatsisip allanngortinneqarnera pillugu inatsisit assigiinngitsut 

Kalaallit Nunaannut atuutilersinneqarnissaat pillugit peqqussummut missingiut 


